APRENDENDO  A  PENSAR


 Entraban na clase de Ética despois do recreo. Cando o profesor escribiu, como facía sempre, o tema a tratar, os alumnos comezaron a murmurar sobre aquilo. Para moitos era un tema tabú con seus pais, para outros algo moi común, pero para todos era un tema actual: A SEXUALIDADE. Pablo, que así se chamaba o profesor, leu en voz alta a introdución do libro, que dicía:

-“Que é a sexualidade? Non é só sexo, senón cada unha das partes do noso corpo, dende que nacemos ata que morremos somos individuos sexuados”.

Todos riron pero, cando Pablo comezou a falar, escoitárono atentamente e quedaron pensativos. Encargoulles un traballo sobre o tema para o final da clase. Ó día seguinte, chegou á clase e díxolles:

-Os traballos están bastante ben. Algúns deixárono en branco, como Marina, outros desviáronse do tema, como Enrique. Pero o único que captastes é a parte teórica, o que pon no libro. E rompeunos.

-Iso é inxusto! ¡Dixeches que estaban ben!- dixo Sara, unha rapaza rebelde pero aplicada, cunha gran conciencia.

-Pero, que fai o notas ese que nos fode a movida esa! Co que o curramos!- dixo Iván, o macarra legal.

-Rapaces, rapaces, calmádevos todos. Isto non é o que parece- sentenciou Pablo.

-Ok. Pero dános unha explicación- dixo Tatiana, a delegada.

-O voso fallo é que non o pensades. Limitádesvos ó do libro, non é que estea mal, pero xa que estamos en Ética, debería ser unha reflexión máis profunda.

-Eu non sei  facer iso!- exclamou Marina.

-Si sabes, pero non sei por que te fas a dura- contestou Pablo. Así que agora imos profundar no tema todos xuntos. E non vale quedar calado- engadiu mirando para Enrique. Hai moitas formas de sentir a sexualidade: sadomasoquismo, abstención, petting, heterosexualidade, homosexualidade…

-Buah colega! Pero esa movida é moi chunga para os notas eses! Que fagan o que queiran pero a min que non se me acheguen tío!- exclamou alterado, coma de costume, Iván.

-Pero tío, non fodas! Cada un é como é. Se a eles lles vai iso, que?- protestou Sara.

-Ben, xa temos tema a debater. Enrique, ti que pensas?- dixo Pablo.

-Eu, eu, eu, eu, eu non… eu non sei nada- respondeu.

 
Houbo unha gargallada xeral. Non entendían o nerviosismo por falar en alto. Sería pola mesma razón pola cal non se atrevía a falar con ningunha rapaza? Como comezaron a murmurar, Pablo interrompeunos:

-Alguén quere compartir a súa opinión?- todos calaron. Ninguén? Está ben. Contareivos eu unha historia:

 
“Vós non teredes ese problema porque a sociedade, por sorte, avanzou moito. Pero, cando eu estudaba no instituto, a homosexualidade era como se se estivese enfermo ou cometendo un grave delito. Lembro que un día chegou un rapaz novo ó instituto, seus pais eran ricos e el moi popular. Tódalas rapazas estaban tolas por el, todo o mundo quería ser amigo seu, ata que unha rapaza guapísima o quixo bicar e el rexeitouna e confesou que era gay.”

-Buah tío! Que movida a do notas ese!- interrompeu Iván.

Tras este comentario, moi habitual nel, Pablo continuou:

 
“Nin o imaxinas. Durante o resto do curso o rapaz pasouno moi mal. Ninguén quería saber nada máis del porque pensaban que era contaxioso. O curso seguinte  foise a outro instituto, e  pasoulle o mesmo. Pero saíu adiante, encontrou novos amigos que lle axudaron. Sacou a súa carreira con moi boas notas e hoxe é profesor de Ética nun instituto e dá clases de sexualidade.”

-É de por aquí?- preguntou Sara.

-Si, tédelo diante -  contestou Pablo.

 Todos quedaron boquiabertos coa inesperada noticia. O profe máis molón de todo o insti é gay? Ninguén o podía crer. Como non se deran conta antes? Parecía un Don Xan. Era guapo, intelixente, alto, con bo tipo e novo. Todos crían que tiña moza porque levaba un anel de compromiso pero, cando alguén lle preguntaba algo ao respecto, nunca falaba diso. Pensándoo ben, todo cadraba.

-Ben, eu xa contei a miña historia, agora tócavos a vós. Veña, quen se anima? Non fai falta que sexa directamente a vosa historia, podedes contar calquera que coñezades sen dicir nomes.

-Vale, cóntoa eu- dixo Sara:

 “Eu teño unha amiga que levaba dous anos co seu mozo e como confiaba moito nel aceptou a súa proposta e comezou a tomar a pílula para deixar de usar o preservativo durante as relacións sexuais. Por un tempo todo ía ben, ata que un día me dixo que lle doían  moito os xenitais. Pedimos cita na xinecóloga e díxonos que o que tiña era gonorrea. Asustouse moito porque pensou que ía morrer, pero a doutora explicounos que se podía tratar con antibióticos. Díxolle que a  súa  parella tiña que facer as probas e cando ela llo dixo, el confesoulle que lle fora infiel. Ela deixouno e  nunca volveu manter relacións sen preservativo.”

-Tócame a min. Teño que confesarvos algo que esta noite confesarei a meus pais. Hai moito tempo que teño dúbidas sobre a miña orientación sexual e creo que eu tamén son gay. Non sabía se contalo pero cando escoitei a historia de Pablo deime conta de que non valía a pena ocultalo- anunciou Enrique.

 
A diferenza do que lle ocorrera ó profesor, Enrique nunca tivo problemas polo feito de ser homosexual. Todos o apoiaron e lle axudaron nos momentos difíciles, xa que, despois desa clase, algo cambiara: todos eran un pouco máis adultos. 

